
- Zerga sortu duen egintza edo kontratua dokumentatzen duen agiri notarial, judizial,
administratibo edo pribatuaren jatorrizko alea eta kopia soila. Agiri horretan zehaztu behar da
zein den zergaren oinarri ezargarrian sartutako ondasun edo eskubide bakoitzaren benetako balioa.

Ondasun higiezinak eskualdatzen direnean, Ondasun Higiezinen gaineko Zergaren ondorioetarako
esleitutako erreferentzia katastrala eta zenbaki finkoa adierazi beharko dira agiri horietan.

- Kausatzailearen heriotza agiria, Erregistro Zibilak egina, eta Azken Nahien Erregistro Nagusiak
egindakoa, biak fotokopiatuta. Orobat, kausatzailearen eta haren oinordekoen edota legatudunen
nortasun agiriaren fotokopia erantsi behar da, salbu eta agirien zenbakiak lehendik aurkeztutako
dokumentu publikoetan ageri direnean eta haien adina zein den aintzat hartu behar ez denean.

Gainera, kausatzailearekiko ahaidetasun maila frogatu behar da, familia liburuaren fotokopia eta
bestelako egiaztagiriak aurkeztuta, ahaidetasuna mailarik urrunenekoa denean izan ezik.

- Testamentuko xedapenen fotokopia, halakorik balego, edo horien ezean, oinordekoen
deklarazioarena. Testamenturik gabeko oinordetzaren kasuan, oinordekoen deklarazio judiziala egin
gabe badago edo ezaguntasun-agiria eman gabe egonez gero, ustezkoen zerrenda bat aurkeztuko da
kausatzailearekin duten ahaidetasuna adierazita.

- Kentzen diren zama, karga, zor eta gastuen frogagiriak eta, hala badagokio, bai finantza
entitateetan irekitako kontuen saldoei eta bai Burtsan kotizatzen ez duten entitate juridikoetako kapital
partaidetzen balio teorikoari dagozkienak. Ibilgailuen kasuan, zirkulazio baimenaren eta fitxa
teknikoaren fotokopia erantsi behar dira.

- Oinordetzan sartutako ondasun higiezinen eskurapen titulatua kausatzailearena dela frogatzen duen
dokumentua. Horretarako, ondasun eta eskubideen eskritura publikoen fotokopia aurkeztu behar
da, salbu eta aurkezten diren agiri publikoetan ondasunen deskripzioa eta titulua jasota ageri
direnean.

- Pertsona Fisikoen Errentaren gaineko Zergaren Erregelamenduak, urriaren 14ko 33/2014 Foru
Dekretuaren bidez onartuak, desgaitasun eta mendetasun mailak frogatzeko 63 artikuluan
aipatzen dituen ziurtagiriak.

- Zergaren foru arauak 45. artikuluaren 1. apartatuan aurreikusten duen murrizpena aplikagarria
denean, beharrezkoa da aurkeztea bai errolda agiria eta bai bizikidetzarena, kasuan kasuko udalak
eginak, etxebizitza eskualdatu aurreko bi urteetan eskuratzailea kausatzailearekin edo doako
eskualdatzailearekin etenik gabe bizi izan dela frogatzeko; horrek ez du eragozten bizikidetza
frogatzea zuzenbidean onartuta dagoen beste edozein bide erabilita.

- Autolikidazioa aurkeztean subjektu pasiboak salbuetsitzat hartzen badu eskurapena zergaren
foru arauko 13.a) artikuluan xedatutakoaren babesean, agiri hauek erantsi behar ditu:

a) Nekazaritza gaietan Gipuzkoako Foru Aldundian eskumena duen Departamentuak luzatutako
ziurtagiria. Bertan titularra identifikatu behar da, eta jasota utzi eskualdatutako finka Nekazaritza
Ustialekuen Erregistroan inskribatuta dagoela.

b) Bai eskualdatzailea eta bai eskuratzailea dagokien zentsu fiskalean alta emanda egotearen
frogagiriak.

c) Eskualdatzailea nekazaritza jardueragatik Gizarte Segurantzan dagokion erregimenean alta
emanda egotearen frogagiria. Eskuratzailearen alta eskaera ere erantsi beharko da.

Aurrekoa hala izanik ere, zerga kudeatzen duen organoak agiri horien jatorrizko aleak edo horien
kopia baimendua aurkezteko eskatu ahal izango du.

